
Чӑвашсен йӑли-йӗрки хушшинче ҫамрӑксен вӑййи пур. Вӑл ҫын 
пурнӑҫӗпе, кун-ҫулӗпе таччӑн ҫыхӑнса тӑнисӗр пуҫне тата хӑйӗн 
хӳхӗмлӗхӗпе, илемлӗхӗпе палӑрса тӑрать. Ҫакна ытти халӑх ҫынни-
сем те асӑрханӑ, пысӑк хак панӑ. XIX-мӗш ӗмӗрте пурӑннӑ вырӑс пи
сателе Н.Г.Гарин-Михайловский чугун ҫул тунӑ ҫӗрте инженер пулса 
ӗҫленӗ чух чӑваш ялӗнче ҫурхи ака хыҫҫӑн йӗркеленӗ уява курать, 
уйрӑмах ҫамрӑксен вӑййине сӑнать. «Ешӗл улӑхра ҫамрӑк хӗрсемпе 
каччӑсем вӑйӑ картине тӑнӑ. Хӗрӗсем хӗрлӗ хӑмачпа илемлетнӗ шурӑ 
кӗпепе, пилӗкӗсене шерепеллӗ хӗрлӗ пиҫиххи ҫыхнӑ, пуҫӗсене ӗлӗкхи 
ҫар ҫыннисем евӗр шӗвӗр вӗҫлӗ тимӗр калпаксем тӑхӑннӑ, кӑкӑрӗсем 
ҫине кӗмӗл укҫасене пухса ҫӗленӗ вӑрӑм ҫакӑсем усӑнса анаҫҫӗ», -
асӑрханӑ вырӑс ҫынни. Вӑл ҫывхарнине курсан ҫамрӑксем чӑл-пар 
саланса кайнӑ. Палланӑ ватӑ хӗрсене ӳкӗте кӗртсен ҫеҫ вӑйӑ ҫӗнӗрен 
пухӑннӑ. «Эпӗ вӗсем мӗнле пуҫтарӑннине пӑхрӑм: ҫирӗппӗн, кал-кал, 
лӑпкӑн утса, - ҫырать Н.Г.Гарин-Михайловский. - Ҫывхарсан хӗрсем 
пӗр-пӗрне аллисенчен тытрӗҫ те пысӑк карта туса юрлама тытӑнчӗҫ. 
Ҫакнашкал хӑйне евӗрлӗ тӗлӗнтермӗш - пӗр вӑхӑтрах юрӑ та, театр 
та - эпӗ нихӑҫан та курман. Тӗрӗсрех, сцена ҫинче - балетра, оперӑра 
- курнӑ. Анчах ку балет та, опера та мар - пурнӑҫ. Вӑйӑ карти кал-кал, 
майӗпен шурӗ; хёрсем малтанхи утӑмне пысӑккӑн пусрӗҫ, кӑштах 
чарӑнса тӑрсан тепӗр урине хуллен шутарса лартрӗҫ. 

Сцена ҫинче ҫакӑ, тен, пуҫран шухӑшласа кӑларнӑ япала пек 
туйӑннӑ пулӗччӗ, кунта вара ҫамрӑк хӗрсен вӑйӑ карти вырӑнлӑ тата 
калама ҫук илемлӗ пулчӗ... Вӑхӑт-вӑхӑт юрӑ ырӑ шӑршӑпа тулнӑ уй 
ҫийӗн янӑраса пӗлӗтелле хӑпарчӗ, унта тӑри юррипе пӗрлешрӗ. Иртнӗ 
вӑхӑтсене аса илтерекен ҫепӗҫ юрӑ... 

Мӗн вӑл опера, мӗн вӑл романс?! Ӗмӗр ҫамрӑк ҫуркуннен ырӑ 
шӑршине, иртсе пыракан ӗмӗрсен ӑшӑ тунсӑхне сӑнласа парӗҫ-и 
вӗсем? Кунашкал юрра шухӑшласа кӑларма пулать-и?.. 

...Эпӗ кайрӑм, анчах куҫ умӗнче чылайччен капӑр улӑхра хӑйсен 
туррисене ӗненекен хӗрсен ушкӑнӗ пулчӗ, эпӗ ҫаплипех вӗсен юррине 
илтрӗм, унӑн ҫемми манӑн чунра ҫепӗҫҫӗн янӑрарӗ...» 

Хамӑрӑн И.Я.Яковлев, чӑваш ҫамрӑкӗсен вӑййине аса илсе, ҫап-

ла ҫырать: «80-мӗш ҫулсенче (сӑмахХ1Х-
мӗш ӗмӗр ҫинчен пырать - Г.П.), эпӗ ун 
чухне 30 ҫулсенче пынӑ, Чӗмпӗр кӗпер-
нинчи Пӑва уездӗнчи Чӗмпӗртен 50 ҫух-
рӑмра вырнаҫнӑ Киштек ялӗ ҫывӑхӗнче, 
ҫулла, ӑнсӑртран ӗҫпе иртсе пынӑ чухне 
чӑваш вӑййине куртӑм, палӑрмасӑр ҫил 
арманӗ хыҫне пытанса каҫпа 11 сехет-
рен пуҫласа 3 сехет иртиччен сӑнарӑм. 
Ҫамрӑксем (каччӑсемпе хӗрсем), икӗ 
ушкӑна пайланса - пӗри пысӑкрах, теп-
ри пӗчӗкрех, - ҫыхӑнуллӑ, илемлӗн, хав-
хануллӑ юрӑсемпе пӗр-пӗрин ҫине пы-
чӗҫ, ушкӑн витӗр тухса каялла таврӑнчӗҫ, 
каллех пӗр-пӗрин ҫине пычӗҫ. Юрлани 
ҫав тери хитре, ташшисем хӳхӗм. Мана 
хамӑн ачалӑх аса килчӗ, вӗсем ҫине куҫ-
ҫульсӗр пӑхаймарӑм. Эпӗ хаваслӑх вӗҫ-
лениччен кайрӑм». Иван Яковлевич ҫам-
рӑксен вӑййи ҫинчен хӑйӗн вӗренекенӗ-
сене, юлташӗсене час-часах каласа 
кӑтартнӑ. Вӑл чӑваш юррисем хӑй 
евӗрлӗ, шухӑшӗсем чыслӑ пулнине, 
кӗввисем чуна хумхантарнине палӑртнӑ. 

Астӑватӑп-ха, Аслӑ Пӑла шывӗ 
хӗрринче вырнаҫнӑ пирӗн ялта та ҫуркун-
несенче урамсем кӑштах типсен каҫпа хӗр 
упраҫпа каччӑсем касси-кассипе пӗр-пӗр 
ҫурт умне пухӑнса ларатчӗҫ. Вӗсем купӑс 
ҫеммипе е ахаль алӑ ҫупса такмаксем ка-
латчӗҫ, ташлатчӗҫ, сассисене тӗрӗслес 
тенӗ пек вӑйӑ юррисене юрлатчӗҫ. Каярах-
па вара ҫамрӑксем пӗтӗм ялӗпех тимӗрҫ 
лаҫҫи ҫумӗнчи лапама пухӑнса вӑйӑ йӗрке-
летчӗҫ. Ҫимӗк кунӗнче тури кас кӳлли ҫум-
ӗнчи улӑхра кӑнтӑрла вӑйӑ ирттеретчӗҫ. 
Вӑйӑ тапхӑрӗ Питрав уявӗчченех 
тӑсӑлатчӗ. Эпир, шкула кайман е пуҫламӑш 
классенче вӗренекен ачасем, ҫамрӑксенчен 
хӑпмастӑмӑрччӗ, каҫхи вӑйӑ карти тавра-
шӗнче выляттӑмӑр, хӗрсем юрланине ит-
леттӗмӗр, е пӗр-пӗр каччӑ хӗр тусне 
вӑйӑран илсе тухсан вӗсем хыҫҫӑн чу-
паттӑмӑр. Ҫавӑншӑн пире каччӑсенчен час-
часах пиҫиххи вӗҫӗ те лекетчӗ. Тепӗр чух
не аслисене кура хамӑр та пӗр-пӗр кӗтес-
ре вӑйӑ йӗркелеттӗмӗр... 

Урӑхла каласан, пирӗн вӑхӑтри ӑру-
сем чӑваш вӑййисене курса, вӗсене хут-
шӑнса ӳснӗ. 

Анчах иртнӗ ӗмӗр варринче ялсенче 
чӑваш ҫамрӑкӗсен вӑййи вӑйсӑрланма, 
пӗтме пуҫларӗ. Нумай ҫынна пӑшӑрхан-
тарчӗ ку. 60-мӗш ҫулсенче эпир (ун чух
не эпӗ Патӑрьел парти райкомӗн 
иккӗмӗш секретаре пулса ӗҫлеттӗм) 
асӑннӑ илемлӗ йӑла-йӗркене сыхласа 
хӑварма майсем шырарӑмӑр. Ҫамрӑксен 
вӑййисене малтанах ялсенче йӗркелеме 
сӗнтӗмӗр. 1966 ҫулта районти акатуйра 
аслӑ вӑйӑ ирттерме йышӑнтӑмӑр. Ҫав 
тӗллевпе ялсенче вӑйӑри юрӑ сӑмахӗсене 
пухас терӗмӗр. Учительсем, клубсемпе 
библиотекӑсенче ӗҫлекенсем, комсомол 
активисчӗсем хавхаланса ӗҫе пикенчӗҫ, 
кӗске вӑхӑтра сакӑр ҫӗре яхӑн вӑйӑ ҫаврӑ-
мӗсене ҫырса илчӗҫ. Вӗсенчен аллӑшне, 
пур ҫамрӑка та килӗшме пултарнисене, суй-
ласа илсе ротапринтпа ҫапрӑмӑр, уйрӑм 
алҫырусем туса художество пултарулӑх 
ушкӑнӗсене салатса патӑмӑр. 

Ҫапла вара Патӑрьел районӗн ака-
туйӗнче пӗрремӗш хут ҫамрӑксен аслӑ 
вӑййи пулса иртрӗ. Шӑнкӑртам вӑрманӗн 
уҫланкинче нумай тӗслӗ чӑваш кӗписе-
не тӑхӑннӑ ҫамрӑк хӗрсем алла-аллӑн 
тытӑнса ҫавра вӑйӑ карти турӗҫ, вӗсем 
хушшине каччӑсем, тутарпа ирҫе 
хӗрӗсем тӑчӗҫ. Вара юрӑ янӑраса кайрӗ: 

Атьӑр вӑййа тухар-и, 
Ҫӗнӗ юрӑ юрлар-и? 
Пирӗн юрӑ ян кайтӑр, 
Ял-йыш илттӗр, савӑнтӑр. 
Вӑйӑ хӑйӗн ӗлӗкрен пыракан йӗрки-

пе пӗр самант вырӑнта тӑчӗ, унтан кукӑр-
макӑр куҫрӗ; каллех хӑй вырӑнне 
таврӑнчӗ. Тулли кӑмӑлпа, хавхаланса 
юрларӗҫ ҫаврӑмсене. 

Пурте палӑртнӑ пек пулмарӗ пул-
сан та (вӑйӑ картинче тата йышлӑрах ку-
расшӑнчӗ ҫамрӑксене), пуҫару халӑха 
килӗшрӗ. Малашне вара районта ирте-
кен ҫурхи уявра кашни ҫул вӑйӑ йӗрке-
леме тытӑннӑ. Пирӗн хыҫҫӑн ытти вырӑ-

нсенче те ку ӗҫе пуҫларӗҫ. Патӑрьел рай-
онӗнчи кӑҫалхи акатуйра та ҫамрӑксен 
вӑййи пулни ҫинчен пӗлтӗмӗр. 

Калас пулать, чӑвашсем «вӑйӑ» тесе 
тӗрлӗ вылявсене те калаҫҫӗ. Кунта эпир 
ҫамрӑксем каҫпа е кӑнтӑрла ҫавра ушка
на пухӑнса ҫаврӑмсем юрласа ирттере-
кен вӑйӑ ҫинчен калаҫатпӑр, хӑш-пӗр 
ҫӗрте ӑна «вӑйӑ карти» теҫҫӗ. Ташӑ 
вӑййи те пулать, ун чух ҫамрӑксем сӑвӑ 
каласа ташлаҫҫӗ. Вӑйӑ ҫаврӑмӗсемпе 
ташӑ такмакӗсем хушшинче пӗр пеклӗхӗ 
нумай пулсан та, пирӗн шутпа, вӗсем пӗр-
пӗринчен уйрӑлса тӑраҫҫӗ. Вӑйӑ юрри-
сенче шухӑшатикӗсрех, лӑпкӑнрах, хӑю-
сӑртарах калаҫҫӗ, кӗвви ҫепӗҫрех, 
ӑсталӑхӗ ушкӑнра палӑрать. Такмаксен-
че вара сӑмах-шухӑш вичкӗнрех, хытӑ-
рах, хивререх илтӗнет; кӗвви те ҫав 
майлӑ, ташлаканӗ хӑйне ирӗкрех туять, 
ыттисене сахалтарах пӑхӑнать. 

Юрӑ вӑййипе ташӑ вӑййи хутӑш та 
пулнӑ, ун чухне ушкӑнпа юрланӑ юрӑ ху-

шаран ташша куҫна, каиран каллех юр-
рине тӑснӑ. Юхма енче вӑййа тухас умӗн 
тата вӑйӑ пӗтсен хӗрсемпе каччӑсем 
хӑйсен кассинче пуҫтарӑнса такмак кала
са ташлатчӗҫ. Чи илемли - юрӑ вӑййи. 

Шел пулин те, вӑйӑ халӗ йӑларан тух-
са пырать, ытларах ӑна фольклор шӑпи 
кӗтет. Сӑлтавӗсем чылай. Вӑтам шкул 
пӗтернӗ хӗрсемпе каччӑсем, телевизорпа 
эстрада концерчӗсем курса тӑраннӑскер-
сем, вӑйӑ картине тӑрасшӑн та мар, ӗлӗкхи 
вӑйӑ йӗркипе юрӑ сӑмахӗсене пӗлмеҫҫӗ те. 
Ten сӑлтавӗ - вӑйан обществӑри никӗсӗ 
улшӑнни. Вӑйӑ вӑл чӑваш тӗрлӗтурра ӗнен-
се пурӑннӑ тапхӑрпа ҫыхӑннӑ йӑла-йӗрке, 
тавра курӑм. Халӗ варауйрӑм ҫыннахарпӑр 
хӑй тӗллӗн пурӑнма чӗнекен йӗрке вӑй илсе 
пырать. Апла пулин те чӑваш вӑййи чӑваш 
халӑхӗшӗн, унӑн культуришӗн пысӑк 
пӗлтерӗшлӗ. 

Вулакансене хӑй вӑхӑтӗнче Юхма 
тӑрӑхӗнче пухнӑ вӑйӑ юррисемпе пал-
лашма сӗнесшӗн. 

Атьӑр вӑййа тухар-и, 
Ҫӗнӗ юрӑ юрлар-и? 
Пирӗн юрӑ ян кайтӑр, 
Ял-йыш илттӗр, савӑнтӑр. 

Атьӑр вӑййа тухар-и, 
Тантӑшсемпе выляр-и? 
Cap хӗр вӑййа тухмасан 
Сар ачисем кӑмӑлсӑр. 

Чӳречӗр хуппи сӑрлӑ 
иккен, 

Cap кайӑксем ларнӑ иккен. 
Тантӑш, сире курманччӗ, 
Cap кайӑк пек пулнӑ иккен. 

Сиксе, сиксе шыв юхать, 
Пулли ӑҫта тӑрать-ши? 
Кӑҫал кайнӑ ҫӗнӗ ҫын, 
Чунӗ ӑҫта тӑрать-ши? 

Кас суханне касмӑттӑм, 
Ҫиес килни пӗтерет. 
Ҫакӑ вӑййа тухмӑттӑм, 
Юрлас килни пӗтерет. 

Анмӑттӑм шывӑн хӗррине, 
Юратап шывӑн сулхӑнне. 
Тухмӑттӑм эпӗ ҫак вӑййа, 
Юратап хӗрсен сассине. 

Чӳрече хуппи сӑрлӑ иккен, 
Хура чӗкеҫ ларнӑ иккен. 
Хёрсем, сире курманччӗ, 
Cap кайӑк пек пулнӑ иккен. 

Сӗтел ҫинче cap супӑнь, 
Илем-и те ҫӑвнам-и? 
Тантӑшӑм, сире юратса, 
Пӗр-ик сӑвӑ юрлам-и? 

Пласси-пласси шур хурӑн, 
Пласса илемне ҫав кӳрет. 
Выльӑр, кулӑр, тантӑшсем, 
Вӑй илемне ҫав кӳрет. 

Йӗс таканлӑ аттӑр пур, 
Такӑрлатӑр ҫереме. 
Йӗс шӑнкӑрав пек сассӑр пур, 
Янӑраттӑр урама. 

Каҫӑр, каҫӑр шыв урлӑ, 
Шыв сирпӗнсе тӑмалла. 

Ӳсӗр, ӳсӗр хӗр пулса, 
Ҫын тӗлӗнсе тӑмалла. 

Чӗкеҫ вӗҫет сӑрт тӑрӑх, 
Ларса канать ҫӗр ҫине. 
Тантӑш каять аякка, 
Ҫав ҫунтарать чӗрене. 

Авӑт, авӑт, куккукҫӑм, 
Чарӑнасси инҫе мар. 
Выльӑр, кулӑр, тантӑшсем, 
Вӑй иртесси инҫе мар. 

Чашки, чашки вӗт пӑрҫа, 
Сиктермелле выляр-и? 
Айтӑр, айтӑр, тантӑшсем, 
Ҫаврӑнмалла выляр-и? 

Сиктӗр те сиктӗр сиктӗрми, 
Пӗр сиктерсе ярар-и? 
Курма килнӗ ҫынсене, 
Савӑнтарса ярар-и? 

Шур пӳрт мӑрйи илемлӗ, 
Шуратсассӑн епле-ши? 

Патӑрьелсен каччисем 
Тумлантарсан мӗнле-ши? 

Хамӑр ҫулнӑ ҫарана, 
Паккуссенчен паллатпӑр, 
Хамӑр савнӑ ачана 
Картусӗнчен паллатпӑр. 

Вӑрман тӑрӑх хурт каять, 
Ҫӑка йывӑҫ шыраса. 
Эпир кунта килтӗмӗр 
Савнисене шыраса. 

Утна ӑҫтан кӑкарас? 
Улма йывӑҫ тӗпӗнчен. 
Савни, сана ӑҫтакурас 
Ҫакӑ вӑййа тухмасан? 

Улма йывӑҫ, ут юпи 
Ут кӑкарсан илемлӗ. 
Ай-хай хавас вӑййӑмӑр, 
Cap каччӑпа илемлӗ. 

Хура кӗпе тӑхӑнсан 
Аса килет шур саппун. 
Хӗвел ансан, каҫ пулсан 
Аса килет савнӑ тус. 

Хурӑнтан кунтӑк ҫӗлӗттӗм, 
Хурӑн хуппи сӗвӗнмест. 
Эп ют ҫынна савӑттӑм, 
Тусран чунӑм сивӗнмест. 

Каҫма хутӑм шыв ҫине, 
Йывӑҫ турат пур ҫӗре. 
Ҫулҫӑ пулса вӗҫӗттӗм, 
Хамӑн савни пур ҫӗре. 

Акӑшӗ ӑҫта кайрӗ-ши? 
Хир илемне кӳретчӗ. 
Савни ӑҫта кайрӗ-ши? 
Вӑй илемне кӳретчӗ. 

Ан авӑт куккук хир урлӑ, 
Хир вӑрман пек янрас ҫук. 
Ан калаҫ, савни, ют хӗрпе, 
Ютхӗр ман пеккалаҫмасть. 

Каҫма хутӑм шыв ҫине, 
Йывӑҫ турат пур ҫӗре. 
Ҫыру ҫырса хут ятӑм, 
Хамӑн савни пур ҫӗре. 

Хура саппун кӗсйи ҫук, 
Кӗсьесӗр те юрӗ-ха. 

Пирӗн савни кунта ҫук, 
Савнисӗр те юрӗ-ха. 

Пӗрене ҫумне мӑк шӑтнӑ, 
Кайӑк йӑва ҫавӑрнӑ. 
Хёрсем, сире мӗн пулнӑ? 
Шӑлӑрсене шарт ҫыртнӑ. 

Садра сарӑ кайӑк ҫук, 
Ҫавӑнпа садӑн илем ҫук. 
Вӑйӑра купӑс сасси ҫук, 
Ҫавӑнпа вӑййӑн илем ҫук. 

*** 
Калуш пуҫӗ ҫутӑ мар, 
Пире ҫутӑ кирлӗ мар. 
Пире вӑйӑ выляма 
Куштан ача кирлӗ мар. 

Шур тутӑра кам тиркет? 
Кам илеймест, ҫав тиркет. 
Пирӗн ял хӗрне кам тиркет? 
Кам илеймест, ҫав тиркет. 

Ҫерем ҫийӗ чап-чапӑр, 
Пурте ҫерҫи йӗррисем. 
Вӑйӑ вырӑн тап-такӑр: 
Хӗрпе каччӑ йӗрӗсем. 

Тӑри каять сӑрт тӑрӑх, 
Сасси килет шыв тӑрӑх. 
Качча каять аякка, 
Сапам килет хут тарах. 

Ана ҫинчи шур чие -
Тутлӑ ҫырла тееҫҫӗ. 
Хӗр чухнехи ӗмӗре 
Хӑналӑха тееҫҫӗ. 

Шур турилкке янӑрать 
Шур ҫӑмарта хунӑран. 
Паян вӑйӑ янӑрать 
Пур хӗр вӑййа тухнӑран. 

Ҫӗмӗрт ҫеҫки ҫурӑлать те 
Килет пахча илемӗ. 
Шурӑ кӗпе тӑхӑнсан та 
Килет вӑйӑ илемӗ. 

Умма ҫафӑм ҫут шӑрҫа, 
Ум илемне кӳресшӗн. 
Вӑййа тухрӑм тумланса, 
Вӑй илемне кӳресшӗн. 

Кӗске саппун ҫӗлетрӗм, 
Кӗске тесе ан калӑр. 
Сӑв пуҫласа каларӑм, 
Шухӑ тесе ан калӑр. 

Ҫӗнӗ ҫуна тупанне 
Якатмашкӑн тухрӑмӑр. 
Ан ятлӑр-ха, ваттисем, 
Савӑнмашкӑн тухрӑмӑр. 

Кунта уяв иртсессӗн 
Лартаҫҫӗ-ши сулхӑнра? 
Лармӑпӑр-ха сулхӑнра, 
Кайӑпӑр-ха тыр вырма. 

Улӑхрӑм ҫӳллӗ ту ҫине, 
Пӑхрӑм тӑхӑр ял ҫине. 
Тӑхӑр ялӑн ҫийӗнче 
Патӑрьел ларать хула пек. 

Ҫирӗк ҫулҫи силе май, 
Айтӑр хӗрсем, киле май. 
Тата пӑртак тӑрар-ха, 
Cap йӗкӗтсем килеймен. 

Шур саппунӑр хуралсан, 
Ҫакассӑр та килӗ-ха. 
Вӑйӑ пӗте пуҫласан, 
Тухассӑр та килӗ-ха. 

Ҫирӗк ҫулҫи силе май, 
Вӗрене ҫулҫи вӗрене май. 
Пирӗн шухӑш киле май, 
Сирӗн шухӑш мӗнле май? 

Чӳрече ҫинчи куҫкӗски -
Пӑхма вӑхӑт ҫитрӗ пуль. 
Эх, тантӑшӑм, хӗр тантӑш, 
Кайма вӑхӑт ҫитрӗ пуль. 

Хӑяр акса хӑварма 
Хӑяр вӑрри пулмарӗ. 
Тӑрса сӑвӑ калама, 
Сассӑм уҫӑ пулмарӗ. 

Улт ҫӗвӗллӗ шур кӗпе 
Ҫич ҫӗвӗллӗ пулинччӗ. 
Ай-хай хавас вӑйӑсем 
Малашне те пулинччӗ. 

Ҫӑка ҫулҫи ҫилелле, 
Вӗрене ҫулҫи хирелле. 
Айтӑр, хӗрсем, килелле, 
Ыран ӗҫе ҫитмелле. 


